Skatta- og avgjaldsmál- avgerðir

Mál nr.: 

Lóg: 



Avgerð tikin:

04-02-23-10 

Lóg um Toll- og Skattafyrisiting § 15, § 3, § 24 
03.03.2004

Toll- og Skattstova Føroya, Stýrið kært ein dag ov seint. Ikki grundarlag

fyri at gera frávik.

Samandráttur:

Skatta- og avgjaldskærunevndin avgjørdi at avvísa kæru frá Toll- og Skattstovu

Føroya, Stýrið, tí kæran var ein dag ov sein. Frágreiðingin um, at kæran varð latin

móttøkuni í Fíggjarmálaráðnum til avgreiðslu 5. januar, men av einhvørjari orsøk ikki

varð send fyrr enn 7. januar, var ikki mett sum fullgott forfall.

Avgerð:

Málslýsing:

10. desember 2003 móttók Toll- og Skattstovan, Stýrið fráboðan frá kommunalari

skattakærunevnd um, at avgerð var tikin í kærumáli hjá kærara.

Í avgerðini vóru skattsetingarnar hjá Toll- og Skattstovuni fyri árini 1998, 2000 og 2001

viðgjørdar. Skattakærunevndin gav kæraranum viðhald í, at hækkingarnar fyri 1998 og 2000

vóru fyrnaðar, meðan hækkingin fyri 2001 varð staðfest.

Kommunala skattakærunevndin gav í avgerðini kæruvegleiðing og upplýsing um

kærufreistina uppá 4 vikur.

Við skrivi dagfest 5. januar 2004 kærir Stýrið hesa avgerðina viðvíkjandi 1998 og 2000 til

Skatta- og avgjaldskærunevndina. Kæran er poststemplað 7. januar 2004 og móttikin á

Kærustovninum 8. januar 2004. Í mun til nevndu 4 vikurs freistina er hetta 1 dag ov seint, tí

freistin gekk út 7. januar 2004.

Kærustovnurin hevur spurt Toll- og Skattstovuna, Stýrið, hví 4 vikurs kærufreistin ikki er

hildin.

Við skrivi dagfest 9. januar 2004 svarar Toll- og Skattstovan, Stýrið, at tey hava skrivað

kæruna 05. januar 2004, og at tey sama dag lótu kæruna til víðari avgreiðslu hjá móttøkuni í

Fíggjarmálaráðnum. Tey siga, at ógreitt er, hví kæran ikki verður send fyrr enn 7. og tí ikki

kemur til Kærustovnin fyrr enn 8. januar 2004.

Avgerðin hjá Skatta- og avgjaldskærunevndini:

Eingin ivi er um, at kært er ov seint. Spurningurin er bert, um nevndin skal loyva frávik frá

kærufreistini.

Eingin serlig grundgeving er komin frá Toll- og Skattstovuni, Stýrið um, hví kært er ov seint.

Bert verður sagt, at ógreitt er, hví avgreiðslan ikki hevur sent kæruna fyrr. Hesar upplýsingar

geva ikki nakað grundarlag fyri at geva frávik frá kærufreistini.

Tá talan er um almennan myndugleika, sum skal halda seg til eina kærufreist, má vera

ein serlig umskyldulig orsøk fyri at gera frávik. Tá hetta ikki er so í hesum máli, metir

nevndin, hóast bert kært er ein dag ov seint, at kæran er at meta sum ov seint innkomin,

og at grundarlag er ikki fyri at gera frávik frá kærufreistini.
